
成廟將遷之新廟，君前徙三日齊，祝、宗人及從者皆齊；徙之日，君玄服，從者皆玄服。

從至于廟，群臣如朝位，君入立于阼階下，西向，有司如朝位。

宗人擯擧手曰：「有司其請升。」君升，祝奉幣從在左，北面再拜興。祝聲三曰：「孝

嗣侯某，敢以嘉幣告于皇考某侯。成廟將徙，敢告。」君及祝再拜興。

祝曰：「請導君降立于階下。」奉衣服者，皆奉以從祝；奉衣服者降堂，君及在位者皆

辟也；奉衣服者至碑，君從，有司皆以次從，出廟門；奉衣服者升車乃步，君升車，從

者皆就車也。凡出入門及大溝渠，祝下擯。

至于新廟，筵于戶牖間，樽于西序下，脯醢陳于房中，設洗當東榮，南北以堂深。

有司皆先入，如朝位；祝導奉衣服者乃入，君從奉衣服者入門左，在位者皆辟也；奉衣

服者升堂皆反位，君從升，奠衣服於席上，祝奠幣於凡東；君北向，祝在左；贊者盥升，

適房薦脯醢，君盥酌奠于薦西，反位，君及祝再拜興；祝聲三曰：「孝嗣侯某，敢用嘉

幣，告于皇考某侯。今月吉日可以徙于新廟；敢告。」再拜。

君就東廂西面，祝就西廂東面，在位者皆反走辟，如食閒。

擯者擧手曰：「諸反位。」君反位，祝從在左，卿大夫及衆有司，諸在位者皆反位。祝

聲三曰：「孝嗣侯某，絜為而明薦之享。」君及祝再拜；君反位，祝徹，反位。

擯者曰：「遷廟事畢，請就燕。」君出廟門，卿大夫，有司、執事者皆出廟門。告事畢，

乃曰：「擇日而祭焉。」

